
Nuuk 9. marts 2012

Inatsisartut suleriaasianni § 37 naapertorlugu Naalakkersuisunut matumuuna 
apeqqutit uku nassiuppakka:
(Inatsisartuni ilaasortaq Naaja Nathanielsen, Inuit Ataqatigiit)

Apeqqutit:
1. Ujaqqanik erlinnartunik, soorlu aligoqqinnik, rubininik safirinillu aatsi-

tassanik piiaanermut atatillugu aningaasatigut nunap pissarsiassaannut 
ilusiliineq maannakkut atuuttup allanngortinniarneranut Naalakkersuisut 
eqqarsaatersornermikkut sumut killippat?

2. Ujaqqat erlinnartut piiaarneqarnerannut atatillugu tuniniaanissamut, 
silineqarnerannut nakkutigineqarnerannullu Naalakkersuisut qanoq 
eqqarsaatersuuteqarpat?

3. Kalaallit Nunaanni aatsitassarsiorneq pillugu Naalakkersuisut 
Inatsisartunut nassuiaataanni 2011-imeersumi ujaqqat erlinnartut 
pillugit suliniutit marluk taaneqarput.1 Manna tikillugu allanik suliniutinik 
ingerlatsisoqarpa aammalu ujaqqat erlinnartut sorliit taakkunani 
pineqarpat? Ujaqqanillu erlinnartunik suliniutit tamarmik piiaanissamik 
qinnuteqarfigineqartussat sumut killiffeqarpat?    

Tunngavilersuut:
Apeqquteqaat novemberimi 2011-imi  Naalakkersuisut Inatsisartunut aatsitassat pillugit 
isumasioqatigisitsineranniit malittaavoq. Isumasioqatigiinnermi ilisimasitsissutigineqarpoq 
Naalakkersuisut aatsitassanik piiaanermut atatillugu aningaasatigut nunap pissarsias-
saannut ilusiliineq ujaqqanut erlinnartunut tunngatillugu allanngortitsinialersaartut, 
soorlu aamma aqutsinermi nakkutilliinerup ilusissaanik pisariaqartunik atortuulersitsiniar-
nerit piiaanermut annissuinissamullu tunngasut piareersarneqartut. 
Naalakkersuisut Inatsisartunut nassuiaataanni 2011-imeersumi allaqqavoq Naalakkersui-
sut piumasaqarniartut qanoq rubin-inik safir-inillu suliarinninneq tuniniaasarnerlu 
ingerlanneqassasoq, taamaaliornikkummi akileraarutit akitsuutillu nalunaarsorneqarlutillu 
akilerneqareerpata tuniniaanermi akit eqqortut qulakkeerneqassammata. 

1 Qeqertarsuatsiaani rubin-inik safir-inillu True North Gems-ip aammalu Hudson 
Ressources Inc-ip Kangerlussuarmi aligoqqinnik piiaaniarnerat.


